
ПРАЗ ПЕКЛА НЕАБ’ЯЎЛЕНАЙ АФГАНСКАЙ ВАЙНЫ 

 

15 лютага ў Рэспубліцы Беларусь адзначаецца Дзень памяці воінаў-інтэрнацыяналістаў. 27 год таму 

назад апошняя савецкая ваенная калона пераправілася па мосце праз раку Амудар’ю, тым самым была 

завершана дзесяцігадовая вайна ў Дэмакратычнай рэспубліцы Афганістан, якая не выявіла пераможцаў і 

пераможаных. Яна стала агульным болем нашага грамадства, а для воінаў-інтэрнацыяналістаў – меркай 

высокай маральнасці і бяспрыкладнай мужнасці. 

Паслязаўтра былыя воіны-афганцы – сѐнняшнія сталыя з пасівелымі скронямі мужчыны – зноў 

успомняць, як тады, у 80-х гадах зусім юнымі хлопцамі прайшлі праз распаленыя афганскія пяскі, пыл і 

спѐку, як цудам многія ўратаваліся ад душманскай кулі, як стагналі побач параненыя баявыя таварышы, як 

адзін за адным адпраўляўся на радзіму страшны «груз-200» – цынкавыя труны з загінуўшымі сябрамі. Сярод 

тых, каму пашчасціла ўцалець на гэтай вайне, жывым вярнуцца дадому, і жыхар аграгарадка Лужкі 

Уладзімір Кірсанаў. 

 

Немнагаслоўныя цяпер салдаты той «неаб’яўленай вайны». Яно зразумела, бо ім, маладым 

васемнаццацігадовым юнакам, прыйшлося зведаць шмат пакут і жахаў афганскага ліхалецця, якое пакінула 

адбітак на душы кожнага. 

Уладзімір перад тым, як трапіць у Дэмакратычную рэспубліку Афганістан, прайшоў «вучэбку» ў 

Ашхабадзе (Туркменская ССР). Удзельнічаў у ваенных дзеяннях у складзе абмежаванага кантынгенту 

савецкіх войск (АКСВ) у гэтай паўднѐвай краіне са студзеня па ліпень 1988 года ў якасці снайпера. Сярод 

узнагарод мае медаль «Ад удзячнага афганскага народа», шэраг падзяк і заахвочванняў. 

Пасля дэмабілізацыі Уладзімір вярнуўся ў родныя мясціны. А з 1995 года і да выхаду на заслужаны 

адпачынак служыў у органах і падраздзяленнях па надзвычайных сітуацыях. 20 год сваѐй працоўнай 



дзейнасці аддаў ѐн службе на пажарным аварыйна-выратавальным пасту № 13 аграгарадка Лужкі – 

знаходзіўся на ахове насельніцтва ад пажараў і іншых небяспечных сітуацый. 

Жыхар гарадскога пасѐлка Васілій Протас – удзельнік баявых дзеянняў у Афганістане – лічыць, 

што для воіна-афганца самым важным і галоўным з’яўляюцца цесныя сяброўскія зносіны, узаемападтрымка, 

на якіх і грунтуецца брацтва воінаў-інтэрнацыяналістаў. 

Пачалася служба Васілія ў Афганістане з канца 1983 года, калі пасля двухдзѐннага знаходжання на 

перасыльным пункце ў Кабуле яго сярод іншых юнакоў накіравалі ў Баграм. Паўгода Васілій быў 

разведчыкам асобнага разведвальнага батальѐна. Далейшую службу шаркаўчанін праходзіў у якасці 

вадзіцеля бронетранспарцѐра. Асноўнымі задачамі яго і таварышаў была ахова перавалаў, па якіх 

ажыццяўлялася транспарціроўка савецкай ваеннай тэхнікі і ўзбраення. Нярэдка, выконваючы спецыяльныя 

заданні, прыходзілася трапляць пад абстрэл душманаў. 

Дадому Васілій Протас вярнуўся напрыканцы 1985 года. З узнагарод мае медаль «За адвагу». Але і 

зараз, калі прайшло больш трыццаці год пасля вяртання на Радзіму, мужчына бачыць у снах ваенную 

трывогу, перастрэлкі, твары сваіх саслужыўцаў. 

І што б ні казалі, ні пісалі пра афганскую вайну 1979–1989 гадоў сѐння, яна неад’емная частка 

нашай гісторыі. А гісторыя – гэта, перш за ўсѐ, салдаты, прапаршчыкі, афіцэры і ўсе, хто быў там, на 

далѐкай чужыне, з іх рознымі лѐсамі, перажываннямі, поглядамі на жыццѐ і вайну. 

